
CABARAN DAN SOLUSI DALAM DUNIA
SUKARELAWAN PENGANJURAN
SUKAN DI UNIVERSITI

Ditulis oleh: Nurul Nisha Binti Mohd Shah

dan Mohd Radzman Bin Basinon

Penganjuran acara sukan di universiti sering
melibatkan peranan penting sukarelawan
dalam kalangan mahasiswa. Namun,
mereka sering berdepan pelbagai cabaran
dalam menjayakan acara sukan yang

berprestij ini.

Cabaran utama kepada para sukarelawan
mahasiswa adalah dari aspek kekangan
masa dan komitmen. Mereka perlu bijak
mengimbangi antara tuntutan akademik dan
tanggungjawab sebagai sukarelawan sukan
yang lazimnya memakan masa berbulan-
bulan. Pengurusan masa yang efektif amat
kritikal bagi memastikan prestasi akademik
tidak terjejas, di samping kekal komited

dalam penganjuran sukan.

Cabaran seterusnya adalah kekurangan
dana dan sumber, yang pastinya turut
menyukarkan tugas sukarelawan.
Sepertimana yang kita sedia maklum,
penganjuran acara sukan memerlukan bajet
yang besar meliputi aspek tempat program,
peralatan, pengangkutan, penginapan dan
sebagainya. Mahasiswa yang belum bekerja
sering menghadapi kekangan kewangan.
Sokongan padu pihak IPT dan tajaan

korporat amat diperlukan bagi memastikan

kelancaran penganjuran setiap acara yang

telah dirancangkan.

Seterusnya, sukarelawan muda juga
mungkin kurang pengalaman dan kepakaran
dalam pengurusan acara berskala besar.
Cabaran logistik seperti penyelarasan
tempat penganjuran acara, peralatan dan
pengadil memerlukan kemahiran organisasi
yang mantap. Oleh itu, bimbingan dan tunjuk
ajar daripada pihak berpengalaman amat
bernilai bagi memantapkan kecekapan

sukarelawan muda ini.

Bagi mengatasi cabaran-cabaran ini dan
meningkatkan semangat  sukarelawan,

beberapa solusi boleh dipertimbangkan.

Pertamanya, pihak  universiti  boleh
menawarkan insentif  seperti merit
kokurikulum atau pengecualian yuran bagi
menghargai sumbangan  sukarelawan.
Keadaan ini pastinya akan mendorong lebih
ramai mahasiswa untuk tampil menjadi

sukarelawan acara sukan.

Keduanya, sesi latihan dan bengkel intensif
perlu diadakan dengan kerap bagi

melengkapkan para sukarelawan dengan



kemahiran praktikal pengurusan acara.
Pendedahan kepada Best Practices
penganjuran sukan juga akan meningkatkan
keyakinan dan kecekapan mereka dalam
menggalas tanggungjawab sebagai

sukarelawan terbaik.

Selain itu, pengiktirafan dan apresiasi yang
sewajarnya harus diberikan  kepada
sukarelawan  program sukan. Majlis
anugerah khas, sijil penghargaan atau
liputan media boleh mengiktiraf jasa bakti
mereka secara terbuka. Keadaan ini
pastinya akan meningkatkan motivasi dan

rasa dihargai dalam kalangan sukarelawan.

Kesimpulannya, penganjuran sukan
di universiti memerlukan sokongan padu
daripada sukarelawan mahasiswa. Berbekal
perancangan teliti, sokongan sewajarnya
dan semangat waja, pastinya segala
cabaran ini akan mampu ditangani dengan
sebaiknya. Pengorbanan sukarelawan muda
ini amat signifikan dalam memeriahkan
acara sukan di universiti dan wajar dihargai
sebaiknya demi kemajuan sukan negara

secara holistik.



